
«La pcd ha in cler profil burgais» 
Pcd 60+ dal Grischun: Visita da Gerhard Pfister

DA GION NUTEGN STGIER / ANR

� La pcd duai er en l‘avegnir restar ina 
partida dal center. Er cun il tema fami­
glia vegnia ella a s’occupar en il futur. 
Persuenter saja ina entrada en l’Uniun 
europeica per el strusch nudà en sia 
agenda, manegia Gerhard Pfister, il 
nov president da la pcd svizra. Dapi 
diesch dis ha la pcd svizra in nov presi­
dent. Gerhard Pfister, il cusseglier naziu­
nal dal chantun Zug, è il successur da 
Christophe Darbellay, il cusseglier naziu­
nal vallaisan ch’è stà ils davos diesch onns 
al timun da la pcd naziunala. Ier ha il nov 
president dals cristiandemocrats svizzers 
fatg ina visita a la pcd 60+ dal Grischun 
a Cuira. En quel mument è sia visita sta­
da l’emprima en noss chantun sco nov 
president da la pcd svizra. Avant l’occur­
renza en l’hotel Chur ha l’anr gì occasiun 
da discurrer cun Gerhard Pfister.

Absolvent dal gimnasi claustral 
a Mustér 

Cusseglier naziunal è Pfister, l’um da 54 
onns, dapi il 2003. Suenter la scola pri­
mara ad Oberägeri ZG ha el fatg il gim­
nasi claustral a Mustér e terminà quel cun 
la matura typus A. Anc oz ha Pfister buns 
contacts cun la scola, la claustra e ses pa­
ders benedictins. Sia scolaziun ha el cun­
tinuà a las universitads da Friburg e Ber­
lin e studegià germanistica e filosofia. 
Cun avair fatg dal 1985 fin il 1992 il gim­
nasi a Mustér enconuscha el bain il Gri­
schun, ha menziunà il nov president da 
la pcd svizra. Ultra da quai saja el decen­
nis er stà cun sia scola a Laax durant las 
vacanzas da sport e da scola. Tranter Na­

dal e Bumaun saja el dapi blers onns adi­
na en l’Engiadina, ha ditg Pfister. 

Process da renovaziun pcd 2025
El saja pertschert che la pcd grischuna 
haja sco er autras partidas chantunalas 
strusch pli lev. Tuttina haja la pcd dal 
Grischun ferms represchentants a Berna 
e vitiers deriva cun Tino Schneider, il nov 

president da la pcd giuvna svizra, er dal 
Grischun. Quai sajan premissas idealas 
per in return tar il success. Sin champ na­
ziunal vul Pfister cunzunt udir ed inte­
grar tuts interessads per savair tge aspec­
tativas che tus hajan da la pcd e tge che 
saja impurtant tar la pcd. Il process da re­
novaziun pcd 2025, quel vegnia instradà 
anc durant la stad e per quel sa laschia la 

direcziun da la pcd er bler temp, punc­
tuescha il cusseglier naziunal e president 
da la pcd svizra. La stad 2017 duaian l’or­
ganisaziun, ils cuntegns e la strategia per 
ils proxims onns esser fixads. 

A Berna haja la pcd betg lev
El derivia d’in chantun nua che la pcd ha­
ja in ferm profil burgais ed haja cun quel­

la tenuta er success. Quai ha Pfister ditg 
sin la dumonda che la pcd fetschia a Ber­
na plitost politica cun in center burgais­
sanester ed el sco president plitost politi­
ca cun in center­burgais dretg. A Berna 
haja la pcd considerablamian pli grev, 
dentant sia posiziun sco dominanta par­
tida dal center duaia er en l’avegnir restar. 
«Cun dir che la pcd haja nagin profil fe­
tschian blers savens malgist», accentue­
scha Pfister. La pcd haja in cler profil 
burgais, per ella sajan libertad, solidari­
tad e federalissem fitg impurtants. «Nus 
avain ina pli gronda varietad che autras 
partidas, quai è cler, cun avair en divers 
chantuns differents svilups, quai che sap­
pia però er esser ina buna schanza», ma­
negia l’anteriur absolvent dal gimnasi 
claustral da Mustér. 

Sa tegnair a las cunvegnas
Er en l’avegnir s’engascha la pcd per il 
bain da las famiglias, ha ditg Pfister. L’ini­
ziatia da famiglia na saja be per pauc betg 
vegnida acceptada, dentant la maioritad 
dals chantuns haja ella obtegnì. Nagin te­
ma è per il nov president da la pcd svizra 
l’entrada en l’Uniun europeica (UE). El 
saja adina stà cunter e refusà da sa parti­
cipar a l’UE. En l’agenda da las sfidas fi­
gurescha il tema UE strusch, ha ditg Pfi­
ster. Quai che pertutga la politica da fu­
gitivs duaja la Svizra finalmain pretender 
da l’UE ch’ella sa tegnia a las cunvegnas. 
Sche quai saja il cas, lura haja la Svizra 
considerablamain in pli pitschen pro­
blem da migraziun. A la dumonda, trais 
giavischs persunals per la pcd svizra, ha 
ditg Pfister il suandant: «Success, success, 
success e tut tschai è agiunta.»

Gerhard Pfister, il nov president da la pcd svizra, è stà ier a Cuira giast da la pcd grischuna 60+. FOTO G. N. STGIER

Negina necessitad per ina 
reorganisaziun

� (anr/ac) La regenza po buca suan­
dar l’argumentaziun dalla deputada 
Silvia Casutt (pcd Foppa) che ha gare­
giau ina midada departamentala digl 
Uffeci cantunal per natira ed ambient. 
La regenza ha scret en sia risposta 
d’haver desistiu igl onn 2005 sapienti­
vamein da metter igl uffeci per la nati­
ra ed igl ambient sut il medem tetg de­
partamental sco ils uffecis per il svilup 
dil territori, d’agricultura e geoinfor­
maziun ed igl uffeci per economia e tu­
rissem. La regenza grischuna valetescha
per impurtont che las diversas fatschentas
e proceduras che basegnan cuntinuadas
examinaziuns ecologicas, economicas e dil
fatg vegnien decididas dalla regenza sezza
e buc enteifer in sulet departament. Ella ei
digl avis che quei selaschi sulet realisar
sche plirs departaments seigien involvai
ella preparaziun dalla fatschenta per
mauns dalla regenza. L’entira procedura
seigi en scadin cass d’exequir efficient e
stoppi vegnir menada dil departament in­
volvaus il pli fetg ella fatschenta. Pertuc­
cont la repartiziun digl uffeci per la natira
ed igl ambient vesa la regenza negina ne­
cessitad per ina midada. Ella scriva en sia
risposta ch’ina midada isolada dad in sin­
gul uffeci tier in niev departament seigi
strusch pusseivla senza reponderar ina mi­
dada pli gronda da plirs uffecis e da repar­
ter da niev diversas incumbensas denter ils
singuls departaments. Per ina tala reorga­
nisaziun vesa la regenza actualmein negi­
na necessitad e propona per quei al cussegl
grond da refusar l’incumbensa dalla de­
putada Silvia Casutt.

Casutt haveva fatg valer en sia incum­
bensa inoltrada a caschun dalla sessiun 
dil fevrer dil cussegl grond ina munglusa 
coordinaziun dalla procedura denter sin­
guls uffecis cantunals. Per motiv han ella 
e ses consignaders definiu il fatg ch’igl uf­
feci per la natira ed igl ambient seigi bu­
ca suttamess al medem departament sco 

ils uffecis per la planisaziun dil territori, 
d’agricultura e da geoinformaziun ed igl 
uffeci d’economia e turissem. La deputa­
da resenta, sco ella ha scret en sia incum­
bensa, che l’organisaziun actuala risguar­
di las pretensiuns ecologicas surpropor­
ziunalmein. Quei corrispundi buc al 
principi dad in agir durabel che risguar­
di ils singuls interess a moda uliva. Sin 
quella constataziun dalla deputada ei la 
regenza buc entrada en sia risposta. Ella 
ha sulet argumentau viers la pretensiun 
dalla incumbensa per ina midada digl uf­
feci per la natira ed igl ambient naven dil 
departament d’educaziun, cultura e pro­
tecziun digl ambient vi tiel departament 
per economia publica e fatgs socials.

La regenza propona da refusar l’incumben­
sa dalla deputada Silvia Casutt (pcd Fop­
pa). MAD 

Persvadì da la valur da las 
occurrenzas sportivas 

� (anr/ac) La regenza grischuna è
persvadida da la valur da grondas
occurrenzas sportivas per il chantun
Grischun. Tranter ils onns 2012 e 2015
ha ella pudì augmentar las contribu­
ziuns chantunalas a favur da diver­
sas occurrenzas. Per ulteriurs aug­
ments na vesa la regenza dentant na­
gin spazi. La valur dad events sportivs
n’è betg discutabla per la regenza gri­
schuna pertutgant la plivalur turistica
directa, ma era pervia da l’effect da re­
clama ed a favur da l’economia regiu­
nala. Quai scriva la regenza sin ina du­
monda dal deputà Roman Paterlini
(pcd Alvaschagn). Ina dumonda inol­
trada a chaschun da la sessiun dal favrer
passà. La regenza ha menziunà en sia
resposta l’instrumentari legal a dispo­
siziun a la regenza per pudair contribu­
ir a las occurrenzas sportivas. Tranter
ils onns 2012 e 2015 ha la regenza pu­
dì augmentar las contribuziuns da
0,335 milliuns francs sin 0,5 milliuns
francs. Per l’onn current quinta la re­
genza cun circa 0,6 milliuns francs te­
nor las contribuziuns gia concedidas e
planisadas. Ella scriva che l’augment da
las contribuziuns saja sulet stà pusssai­
vel cun spargnar en auters secturs da la
promoziun economica. In ulteriur
transfer da daners entaifer la promo­
ziun economica na saja betg pussaivel,
scriva la regenza e fa attent als gronds
posts da la politica regiunala da la con­
federaziun u als credits d’obligaziun
che na dastgian betg vegnir duvrads per
autras occurrenzas. Plinavant ha la re­
genza fatg attent al plan da finanzas
2017 enfin 2020 che na prevedia betg
in augment da las contribuziuns.

La regenza ha Plinavant prendì po­
siziun sin la dumonda sch’i saja pussai­
vel da contribuir als organisaturs dad
occurrenzas sportivas per pudair far re­
servas per ils proxims onns. La regenza

fa valair che la promoziun dad occur­
renzas saja concepida per segirar la fi­
nanziaziun restanta. Ni la lescha davart
las finanzas ni la legislaziun speziala
prevedian contribuziuns a favur da re­
servas per occurrenzas futuras. Cun
conceder garanzias da deficit sappia il
chantun minimar als organisaturs il
ristg da custs betg cuverts sin funda­
ment da schabetgs na calculabels. Re­
ducir las contribuzins per segirar even­
tuals deficits a favur da contribuziuns
fixas pli autas na vesa la regenza betg
per opportun ed ella è da l’avis da betg
cuntanscher la finamira cun ina tala
midada.

Romano Paterlini (pcd Alvaschagn) è s’in­
teressà per las contribuziuns ad events
sportivs. MAD

� LIBERALS GRISCHUNS

Club 60 plus visita 
Algordanza a Domat

(cp) Il prossem inscunter dals seniors (in­
scunter 60+) da la PLD.Ils Liberals Gri­
schun varà lö lündeschdi, als 9 da mai 
2016. Planisà es üna visita a la ditta Al­
gordanza SA chi fuorma our da tschen­
dra diamants da regordanza. 

Lö d’inscunter es pro’l retschaivi­
maint da la EMS Chemia a Domat a las 
13.45. 

Davo la visita sieuerà l’inscunter tra­
diziunal cun ils referats dals mandataris 
da la pld chantunala. Pro la marenda aint 
il restaurant da golf Green 19 orientaran: 
president da la regenza Christian Rath-
geb, cusglier da stadis Martin Schmid, 
president chantunal Bruno W. Claus, chef 
da la fracziun Rudolf Kunz ed eir il capo 
da la cità da Cuoira Urs Marti.

Il program detaglià cun il talun d’an­
nunzcha es gnü spedi in quists dis tras il 
manader da la gruppa seniors, 60+ pld, 
Ruedi Oertle. Invidats sun tuot ils com­
members da la pld chi han sur 60 ans, eir 
quels chi nun han survgni ün’invitaziun 
persunala. Il comitè da la PLD.Ils Libe­
rals Grischun cunstatescha cun plaschair 
cha quists inscunters, e sgüra eir il prüm 
in quist an, chattan ün ribomb grand.

